Hlíð - Þátttökuaðlögun

Þegar barn byrjar í leikskóla er það stór stund í lífi bæði þess og foreldranna.  Allt er framandi og ókunnugt og því er mikilvægt að vel sé staðið að aðlögun í upphafi. Hvernig til tekst í byrjun getur haft áhrif á alla leikskólagöngu barnsins.
Í dag er ríkjandi hugmynd innan leikskólafræðanna að leikskólinn sé ekki staðgengill heimilisins og starfsfólkið þar af leiðandi ekki staðgenglar foreldra. Leikskólinn er samfélag þar sem fullorðnir og börn byggja upp þekkingu saman, staður námstækifæra. Barnið tekur virkan þátt í að móta umhverfi sitt og þekkingu. Í þeim anda er hin nýja aðlögun sem nefnd hefur verið þátttökuaðlögun. Hún byggist á því að ekki sé verið að venja barnið við að vera skilið eftir í leikskólanum, heldur sé það að læra að vera í nýjum aðstæðum. Aðlögunin byggir á fullri þátttöku foreldranna í starfi leikskólans þá daga sem hún á sér stað. 
Þátttökuaðlögun er nýtt form aðlögunar sem hefur verið að ryðja sér til rúms undanfarið ár hérlendis. Aðferðin hefur verið reynd í skólum sem starfa í anda Reggio Emilia í Svíþjóð í nokkur ár og gefist vel. Hún felst í því að allt að allir foreldrar og börn sem eiga að byrja á sömu deild mæta saman í leikskólann. Fyrst er fundur með foreldrum og starfsfólki þar sem starfsfólkið kynnir sig, deildina og segir frá því sem framundan er. Á þennan fund mæta foreldrar án barna. en foreldrar eru svo með sínum börnum næstu þrjá daga. Mæta klukkan 9.00 og fara með börnin klukkan 15.00. Foreldrarnir eru inn á deild með sínum börnum allan tímann (nema þegar þau sofa). Foreldrar sinna sínum börnum skipta á þeim og gefa að borða og eru til staðar. Foreldrar verða ekki í gestahlutverki heldur partur af heild leikskólans, þarna gefst barni og foreldrum tækifæri til að læra á umhverfið og þau tækifæri sem þar bjóðast til náms.  Starfsfólkið tekur að sjálfsögðu líka þátt, skipuleggur daginn setur út verkefni (og skráir). En á fjórða degi koma börnin um morguninn kveðja foreldra og eru svo allan daginn. Einstaka börn hafa foreldra sína fjóra daga en reynslan sýnir að þau eru fá.
Hugmyndafræðin á bak við þetta nýja ferli er að öruggir foreldrar smiti eigin öryggiskennd yfir til barna sinna. Öruggir foreldrar = örugg börn. Með því að foreldrar séu fullir þátttakendur frá fyrsta degi öðlast þeir öryggi um dagskipulagið og það sem á sér stað í leikskólanum, þeir sjá starfsfólk í verki. Annar kostur er að foreldrar tengjast hver öðrum og milli þeirra skapast oft vinskapur . Þetta form leiðir einnig oft af sér öflugt foreldrasamstarf innan leikskólans. 
Ýtarlegri upplýsingar er hægt að finna í grein (Þátttökuaðlögun – nýtt aðlögunarform í leikskóla)  eftir Kristínu Dýrfjörð sem birt er í Rannsóknum í félagsvísindum x bls: 681-690.  Þetta rit er m.a. að finna á aðalsafni Borgarbókasafnsins, Þjóðarbókhlöðunni og Hí við Stakkahlíð.
